
				এই পৃষ্ঠাটোৰ বৈধকৰণ হৈছে
২৫
শ্ৰীশ্ৰীশঙ্কৰদেৱ-মাধৱদেৱ চৰিত








শুনিলন্ত ভাগৱত আনন্দে পৰম।

জানিলন্ত ভাগৱত শাস্ত্ৰ নিৰূপম॥

কৃষ্ণদেৱ-নাম ধৰ্ম্ম একান্ত-শৰণ।

সাধুসঙ্গ আকে মাত্ৰ কৰে নিৰুপণ॥ ৩০॥

দেখি লন্ত ভাগৱত শাস্ত্ৰৰ মহত।

অনন্তৰে ভাগৱত ভৈলা সমাপত॥

ভাগৱত পাঠ সাঙ্গ ভৈল মাত্ৰকত।

তেজিলন্ত প্ৰাণ দ্বিজে সেহি সময়ত॥ ৩১॥




—ভাগৱত প্ৰচাৰ—




কৰাইলা শঙ্কৰদেৱে কাষ্ঠ সংস্কাৰ।

দিয়াইলন্ত জলপিণ্ড দ্বিজৰ আচাৰ॥

বিচাৰ কৰিয়া পাছে ভাগৱত গ্ৰন্থ।

কৰিলন্ত শঙ্কৰে প্ৰকাশ ভক্তি-পন্থ॥ ৩২॥




—কীৰ্ত্তন ৰচনা—




হৰিত ভকতি আবে কৰিবে প্ৰবন্ধ।

প্ৰথমতে কৰিলন্ত কীৰ্ত্তনৰ ছন্দ॥

অনন্তৰে কিছুলোকে ভকতি ধৰিল।

তেবে আনো নানাবিধ ছন্দ নিৰূপিল॥ ৩৩॥

কতো গীত পদ কতো ভট্টিমা চপয়।

কথা শ্লোক আদি কৰিলন্ত মহাশয়॥

নিজ কৃপাগুণে লোক তাৰিবাক মনে।

প্ৰচাৰিলা ভক্তিধৰ্ম্ম তাৰিবাক মনে॥ ৩৪॥

